
Fracziun pps per

refurma dal parlament

moderada

■ (cp) La fracziun pps approvescha
unicamain l’introducziun d’ina nova
cumissiun strategica che remplazza la
cumissiun «program da la regenza»
d’enfin ussa. Ella refusa dentant
cleramain la creaziun d’ulteriuras cu-
missiuns permanentas.

En sia seduta a Flerden è la frac-
ziun pps s’occupada intensivamain
cun la refurma dal parlament. Plina-
vant ha ella tractà la participaziun dal
chantun Grischun al chapital activ da
la «Swiss».

«Cumissiunitis» 
n’è nagina soluziun ideala

Tenor la pps permetta gia il sistem
existent da las cumissiuns ad-hoc da
dar effizientamain cuntrapais a regen-
za ed administraziun. Per quai na
ston ins betg senz’auter crear cumis-
siuns permanentas. Schebain las co-
nuschientschas spezialas necessarias
èn avant maun per pudair tractar in
project a moda critica e constructiva,
nun è ina dumonda da la structura
d’ina cumissiun, mabain da l’en-
gaschament dals commembers dal
parlament. La fracziun pps approve-
scha perquai sulettamain l’introduc-
ziun d’ina nova cumissiun strategica
che remplazza la cumissiun «program
da la regenza» d’enfin ussa. Ulteriuras
novas cumissiuns permanentas refu-
sescha ella dentant cleramain. Per-
cunter duain las trais cumissiuns gia
existentas (cumissiun da giustia, cu-
missiun da gestiun e cumissiun da re-
dacziun) vegnir mantegnidas vina-
vant. 

Pli aut grad d’autoorganisaziun 
da las fracziuns 

Ils parlamentaris han gia oz a disposi-
ziun bastanza instruments per acqui-
star en in sectur specific las conu-
schientschas necessarias che permet-
tan da tractar in project da lescha a
moda fundada. 

En in tal mument dovri la res-
ponsabladad da las fracziuns. Empè
da l’introducziun da cumissiuns 
permanentas postulescha la fracziun
pps in pli aut grad d’autoorganisa-
ziun da las fracziuns. Quellas duain
procurar en atgna responsabladad
che las conuschientschas vegnian rin-
forzadas en lur retschas, uschia ch’ins
po garantir in saun cuntrapais a re-
genza ed administraziun e po tramet-
ter glieud adattada en las cumissiuns
ad-hoc.

Ulteriuras refurmas
incontestadas

La fracziun pps sustegna la midada al
nov ritmus da sessiun cun ussa sis ses-
siuns, l’introducziun d’ina ura da du-
mondas e la simplificaziun dals in-
struments parlamentars. L’augment
da l’indemnisaziun sin in nivel actual
vesa la fracziun pps sco indispensabel,
sch’ins na vul ristgar da betg pli sur-
vegnir glieud adattada che sa metta a
disposiziun per in uffizi. 

Participaziun a la «Swiss»
sco act da solidaritad

Pauc da discutar ha dà la participa-
ziun dal chantun Grischun al chapital
d’aczias da la «Swiss». La fracziun pps
considerescha questa participaziun
unanimamain sco ina chaussa eviden-
ta. 

Bleras vischnancas grischunas pro-
fiteschan dapi decennis d’in sustegn
generus da Turitg e d’autras vischnan-
cas da la Bassa. Era ils daners impun-
dids en nossas regiuns sur il «Padrina-
di per vischnancas da muntogna» de-
rivan per gronda part da la regiun da
Turitg. Perquai vesain nus la partici-
paziun dal Grischun a la «Swiss» sco
in act da solidaritad che sa chapescha
da sasez. 

Bettina Vital «Au Premier»
Il practicum en l’ustaria nobla da la staziun: «Ina experientscha che vala aur» 

DA CLAUDIA CADRUVI / ANR 

■ «Tar nus èsi propi amo cool», di
Bettina Vital. Ils prominents che autra
glieud vesa en la televsiun, vesa ella
numnadamain durant sia lavur. Per in
mez onn fa ella in practicum «Au Pre-
mier». Quai è il restaurant da noblezza
da la staziun principala a Turitg. Là
s’entaupa glieud da fatschenta, politi-
chers, prominents da la cultura e dal
sport. Passants s’inscuntran a la svelta
per in «business lunch». Baininqualin
giavischa ina maisa nua ch’ins po sa
discurrer «nundisturbadamain». Dis-
creziun s’enclegia da sasez en quest lo-
cal distinguì. Ed avant che Bettina Vital
s’entaupa cun la pressa, admonescha
ses schef: Ella na dastgia numnar na-
gins nums e fotografias dastgian vegnir
fatgas sulet en localitads, nua ch’i sa
trategnan gist nagins giasts.

Ins na prenda betg mintgin 
Avunda da scola e teoria. Quai ha Betti-
na Vital pensà ils ultims onns da gimna-
si. Ella n’ha betg gì gust dad ir a stude-
giar. Uss ha ella la matura en satg e less
probabel far la scola d’hotellaria. Per-
quai dovra ella in mez onn practica en la
gastronomia. En l’Engiadina avess ella
gì bleras pussaivladads. Ma per la giuvna
eri uras da vesair ina giada insatge auter.

Il «Au Premier» steva sisum la glista
da lieus da practicums ch’ella ha obtegnì
da la scola d’hotellaria. Ella ha telefonà
ed immediat pudì sa preschentar. Ins ha
mussà ad ella l’entir manaschi. Betg su-
let la cuschina separada e las salas dal
«Au Premier». Na, ins ha mussà l’entir
manaschi gastronomic da la staziun
principala.

P. ex. era la cuschina gigantica che sa
chatta sut la halla da la staziun. Igl è bu-
namain ina fabrica che furnescha las nu-
merusas ustarias da la staziun. Tar que-
sta cuschina tutga in’atgna mazlaria ed
ina furnaria. Bettina Vital è stada im-
pressiunada ed ha vulì la plazza. Autras
ustarias avessan er immediat engaschà
ella. Ma per il «Au Premier» valan autras
reglas. «Trais giadas hai jau stuì ir spera-

via fin ch’els m’han tut», raquinta Vital
anc oz in pau surstada, ma er in zichel
loscha.

Il persunal sto er degustar
Il november ha la practicanta cumenzà.
Subit ha ella gì gust da lavurar. I n’è betg
exnum l’ambient distinguì. Na, a lunga
vista na less Vital gnanca lavurar en ina
ustaria nobla. Quai saja be per in mez
onn. Il plaschair da servir en quest lieu
haja da far cun il persunal. Tut las sur-
vientas, ils survients e la glieud en cu-
schina sajan tranter 17 e 35 onns. Era
las scheffas ed ils schefs.

La lavur cumenza enturn las 11.00.
Avant il gentar sa raduna il persunal. La
scheffa u il schef di tge svieuta ch’ins ha
fatg il di avant. Lura vegn declerà ils me-
nus da la carta dal di. I vegn explitgà tge
vins che sa cunfan cun las spaisas. Ina
giada l’emna ha il persunal da degustar
vins. «Per ch’ins sappia tge ch’ins recu-
monda insumma als giasts.» 

«Au Premier» datti reglas severas. Tut

è da servir da dretg. Quai vala teoretica-
main er en auters locals. Ma lura: Il
maun sanester tutga durant servir davos
il dies. Da servir vin èsi adina da mussar
la butteglia, schizunt sch’il giast em-
posta sulet in deciliter en ina caraffa.
Suenter la tratga principala vegn adina
schubregià la maisa. Ins na dastgia mai
ir ad incassar cun la bursa tar la maisa. Il
quint vegn servì sin in tablet. Il giast
metta la carta da credit sin il tablet. La
cameriera vegn per il tablet. E vi e nà,
fin che la procedura da pajar è finida.

Il sevice da mezdi va fin las 14.00 u
per la segunda squadra cura che l’ultim
hosp è svanì. «Quai è in pau il disavan-
tatg en la gastronomia.» 

Sigl en l’aua fraida
L’ura da chombra dura fin las 17.30. Per
ordinari na va Bettina Vital betg a chasa.
Ella s’entaupa pli gugent cun amis ed
amias. Cun ils collegas dal gimnasi a
Ftan che studegian uss a Turitg po ella
betg s’inscuntrar suentermezdi. «Vi da

quai ston ins sa disar l’emprim», di la
practicanta.

Persuenter enconuscha ella uss glieud
che ha il medem ritmus. Cun lezs pas-
senta ella l’ura da chombra en la citad, u
sper il lai. Sch’ella va cun ses novs colle-
gas a baiver insatge, prendan els sut la
lupa il local. Els studegian tge ch’els fa-
schessan auter en quest’ustaria. Pertge la
finamira da Vital èsi «d’avair inagiada
sez insatge».

La saira è la lavur main hectica. «Da
mezdi datti blers hosps che vegnan cun
lur cofrignas, rasan ora actas sin maisa e
vulan mangiar e far fatschentas entaifer
in’ura e mesa.» La saira vegn in publi-
cum che vul giudair tratgas exquisitas.
Ins porscha in menu pli lung, pli raffinà,
pli luxurius. La lavur è a fin enturn las
23.00.

E prest va er gia il practicum da Bet-
tina Vital a fin. «Igl è stà in sigl en l’aua
fraida suenter la matura. Viver sulet a
Turitg. Lavurar tuttenina corporal-
main. L’entir di en pe. Star avant la
glieud.» E sch’ella cumenza propi la
scola d’hotellaria n’è anc betg segir.
Tschert è dentant: «Il practicum ‘Au
Premier’ a Turitg è in’experientscha che
vala aur.» 

La primavaira passenta
Bettina Vital l’ura da
chombra gugent sper il
lai cun ses collegas.

FOTOS C. CADRUVI

Trestas Pastgas
DA VICTOR DURSCHEI

■ Gia otg ga ha Pascal astgau festivar la
fiasta da Pastgas en casa paterna. Ina
fiasta che ha schau anavos regurdien-
tschas nunemblideivlas. Il pli bi ei adina
stau per el igl astgar encurir ils ovs da
Pastgas. Quei fa el plein marveglias e
vegn tut en febra. Pia spetga el onn per
onn sin quella fiasta cun desideri e legria.

Puspei ei Pastgas damaneivel. Pascal
ei en spital e patratga, sa sch’jeu sai ir a
casa sin Pastgas? Enaquella entra la sora
Flurina, la tgirunza ch’el ha aschi bugen.
El damonda ella: «Astgel jeu ir a casa sin
Pastgas?» Cun in surrir di ella: «Ton sco
il miedi ha schau sentir duess quei esser
pusseivel. Ti eis ussa cheu dapi dus
meins e las ruttadiras ein gia uridas dètg
stupent. Jeu vi dumandar il miedi sche
ti sas ir a casa sin Pastgas u buc.» La sora
mira empau tresta sil malsaun e svane-
scha puspei.

Strusch ei la sora ord combra che
Pascal entscheiva a studegiar e patertgar
il pertgei e perco el ei insumma sedisgra-
ziaus aschi malamein. Cun ditg em-
pruar da seregurdar vegn ei endamen ad
el che siu bab prendevi mintga damaun
el cugl auto entochen la cruschada avon
il baghetg da scola. Leu stueva el bandu-
nar igl auto per ir in’autra direcziun per
serender a scola.

Curios. – Cu la mumma vegneva a
visitar el ha ella mai detg enzatgei dil
bab. Lez ei era mai staus a visitar el.

Pascal studegia vinavon. Ussa quenta
el da seregurdar enzatgei d’ina sgarschei-
vla scadenada. In sgargnir e sgreziar da
stuors. In tun git ch’ei ius tras pial ed
ossa gest sco’l trader dil dentist. El queta
da veser in Audi blau ch’ei seglsius ellas
costas digl auto dil bab. Lu sa el seregur-
dar da nuot pli. Tut ei sco stizzau.

In regord u in sgarscheivel siemi?
Plaun a plaun crei Pascal ch’ei stoppi es-
ser stau in accident pli grev. Daco fuss el
schiglioc cheu en spital e quei gia dapi
dus meins? Pir ch’el patratga e pli ferm
che la tema persequitescha el. El suspira:
«Il bab, il bab? Eis el era sedisgraziaus?
Eis el forsa en in auter spital, ni schizun
morts?» Tals patratgs mudregian e foran
el pèz dil pauper bab.

En sia dolur patratga el. Pertgei ha la
mumma mai detg a mi enzatgei dil bab?
Ha ella fosa vuliu zuppentar enzatgei? El
ha era mai vuliu dumandar ella enzatgei
da quei, pertgei ella era adina aschi tre-
sta e deprimida.

A caschun da sia davosa viseta ha la
mumma detg: «Ti sas ussa gleiti vegnir a
casa.» Mo ella haveva sco larmas osum
igls egls.

Lu ha jeu dumandau ella, con ditg
ch’ei mondi pia aunc. Ella ha sco mirau
sin in auter maun e detg, ch’ella speri
che quei seigi il cass sin Pastgas. 

Pascal fa vegnir la sora Flurina cul
calender. El dumbra ils dis entochen
Pastgas. Ei va aunc duas jamnas. Aunc

duas jamnas. Quei ei ditg. Tuttenina da-
monda la sora el, sche la mumma hagi
detg nuot ad el? «Secapescha ch’ella ha
detg», rispunda el senza menziunar il
bab. Enaquella crodan las larmas ord ses
egls gross. Sora Flurina crei che Pascal
sappi tgei che seigi schabegiau. Ella
fruscha giu las larmas ad el, peglia en-
tuorn culiez e strocla el encunter se-
sezza. Lu di ella cun vusch lamentonta
mo tuttina franca:

«Tiu bab ei morts sil plaz dalla dis-
grazia. Tut agid ei staus invans. Ils mie-
dis han fatg lur pusseivel. In heli ha
transportau el cheu en spital dall’Uni da
Turitg. Ins ha mo saviu constatar sia
mort.»

In mument regia in ruaus sco da me-
sa notg ella regiun dils cuolms. Lu suon-
da in griu scarschentiu. Pascal sezaccuda
e trembla dalla dolur. Tuttenina cloma
el: «Bab, bab, tgei schabegia cun mei e la
mumma? Nus essan piars, piars per
adina!»

La sora Flurina emprova da calmar la
dolur al pauper buob. Ella di: «Ti save-
vas segiramein nuot ch’il bab era morts.
Sche mo jeu havess detg nuot a ti. Per-
duna – perduna – po perduna Pascal.
Seigies ferms. Tia mumma ha silmeins
aunc tei. Sas tgei gliez munta? Con grev
fuss ei per ella, sch’era ti fusses aunc
morts.»

L’auter di vegn la mumma sin viseta.
Strusch sesanfla ella en combra ch’ella
di: «Pascal, jeu hai ual discurriu cun il

schef dils miedis e lez ha detg che Ti sap-
pies vegnir a casa sin Pastgas. Pastgas ei
en tschun dis. Selegras buc?» – In mu-
ment ruaus. «Bein, mumma, jeu sele-
grel. Nus essan lu persuls da festivar
Pastgas.» La mumma surstat. «Gie, ti sas
gia?» Pli bia sa ella buca dir. Omisdus
s’embratschan e setegnan ferm in vid
l’auter. Il cauld dalla mumma po calmar
empau il mal.

Ils tschun dis vargan. La mumma
vegn per siu fegl. La sora Flurina segida
cun Pascal, pertgei el sto aunc ir cun
crutschas. Avon che parter cugl auto di
la mumma: «Bialas Pastgas sora. Vus ha-
veis fatg fetg bien cun miu fegl. Quei
survetsch vegn jeu mai, mai ad embli-
dar.» Sora Flurina rispunda: «Era jeu
giavischel a Vus bia curascha e ventirei-
vlas fiastas. Sch’jeu astgel vegnel jeu in
di a far a vus ina viseta. Jeu laschel num-
nadamein encrescher per vies bien
fegliet.» Quels plaids fan bein als par-
tents. Pascal fa aunc adia aschi ditg sco
el sa e po.

Il di da Pastgas ei cheu. Tut che sele-
gra e fa fiasta. En casa da Pascal regia
denton encarschadetgna e cordoli. Pa-
stgas senza il consort e senza il bab ei
buca Pastgas. Tut ei semidau ed ei aschi
dir e freid. Tons e tons che astgan sele-
grar. Ina dira sort per mumma e fegl.
Era quella encarschadetgna e quella
bandunadadad vegnan denton in di a
prender ina fin.

Oz – damaun – surdamaun? –

Curt e bun
Naschida: Ils
10 da settem-
ber 1981 
Derivanza:
Creschida si
ad Ardez Ma-
tura a l’Insti-
tut otalpin a
Ftan 
Stil da musi-
ca: Hip hop,
ragga, house 
Hobi: Clava-
zin, chant, ballar 
Occupaziun preferida: Observar la
glieud 
Spaisa preferida: Plain in pigna 

